1.5. МЕДИУМСКИ АМБИЕНТ ВО МАКЕДОНИЈА – (податоците обновени во 2017 година се подвлечени)

Може да се каже дека во Македонија постои разновидност во медиумската сфера, барем судено според бројот на медиумите што постојат во државава. Во Македонија во почетокот на 2017 година имало вкупно 132 радиодифузни субјекти (комерцијални, непрофитни и јавен сервис), 27 весници и списанија[footnoteRef:1] и поголем број медиуми на Интернет. Исто така, во Македонија освен на македонски, има медиуми и на другите јазици на заедниците.  [1:  Регистар на печатени медиуми: http://www.avmu.mk/index.php?option=com_content&view=article&id=1149&Itemid=470&lang=mk ] 

Плурализацијата и демократизацијата на медиумскиот простор во Македонија почна по 1991 година, веднаш по осамостојувањето на државата. Дотогаш сите електронски и печатени медиуми, печатниците и другите продукциски фирми беа во државна сопственост. Промените прво се одразија на сферата на електронските медиуми, при што беа отворени многу приватни телевизиски и радиостаници (повеќе од 300), од кои повеќе работеа нелегално. Во 1991 година своја програма почна да емитува првото приватно радио Канал 77, а во 1993 година беше отворена првата приватната телевизија ТВ А1. Со тоа се разниша монополот на МРТ. ТВ А1 престана со работа во 2011 година.
Со техничко-технолошкиот развој во сферата на медиумите, се појавија и аудиовизуелни медиумски услуги по барање, чие постоење беше законски регулирано со Законот за аудио и аудиовизуелни медиумски услуги. Во мај 2017 година, во Македонија има две вакви услуги кои се пренесуваат преку интернет протокол (IPTV) и тоа: Max TV Видеотека и Vip Now on Demand[footnoteRef:2]. [2:  Регистар на авму по барање: http://www.avmu.mk/index.php?option=com_content&view=article&id=1147&Itemid=469&lang=mk ] 

На македонскиот пазар, во мај 2017 година излегуваа 5 дневни весници (Дневник, Слободен печат, Нова Македонија, Вечер и Коха), три неделници и дваесетина месечни, периодични или специјализирани списанија. Во книгата Масовни медиуми и комуникации, Весна Шопар објаснува дека плурализацијата во сферата на печатените медиуми се случи со појавувањето на првиот приватен дневен весник Дневник во 1996 година, кој конкурираше на државната НИП „Нова Македонија“. На почетокот на 2000-та почна пропаѓањето на НИП-от, по што следеше негова приватизација. (Шопар, 2008: 134-135) 
Приватната германска медиумска компанија „ВАЦ“ во 2003 година купи три весника во Македонија – Дневник, Вест и Утрински весник. Подоцна овие весници, заедно со дневниот весник Македонски спорт и уште шест магазини (ГТА, Спорт бокс, Теа модерна, Направи сам, Играј и Теа кидс) ги издаваше МПМ (Медиа принт Македонија). На 30 април 2017 година МПМ престана да ги издава сите овие печатени медиуми. Дневник продолжи да се печати како издание на Медиа Принт, Македонски спорт го издава Спортмедиа Пресс, а Вест и Утрински весник продолжија да излегуваат само на Интернет. 
Од 2014 година, Агенцијата за аудио и аудиовизуелни медиумски услуги води посебни регистри за сите медиуми, кои се достапни на нејзината веб страница avmu.mk

